
rAdhopaniShat

రాధోపనిషత్

ప్రథమః  ప్రపాఠకః
ఓం
అథ సుషుప్తౌ రామః స్వబోధమాధాయేవ కిం మే దేవః ?క్వాసౌ కృష్ణో
యోఽయం మమ భ్రాతేతి  ? తస్య కా నిష్ఠా బ్రూహీతి  ।
సా వై హ్యువాచ । రామ శ‍ృణు-భూర్భువః స్వర్మహర్జనస్తపః 
సత్యం తలం వితలం సుతలం రసాతలం తలాతలం మహాతలం పాతాలం
ఏవం పఞ్చాశత్కోటియోజనం బహులం స్వర్ణాణ్డం   బ్రహ్మాణ్డమితి 
అనన్తకోటిబ్రహ్మాణ్డానాముపరి   కారణజలోపరి మహావిష్ణోర్నిత్యం  స్థానం
వైకుణ్ఠః   ।
స హ పృచ్ఛతి-కథం శూన్యమణ్డలే  నిరాలమ్బనే వైకుణ్ఠ  ఇతి ?

సాఽనుయుక్తా-పద్మాసనాసీనః కృష్ణధ్యానపరాయణః  శేషదేవోఽస్తి ।
తస్యానన్తరోమకూపేష్వనన్తకోటిబ్రహ్మాణ్డాని   అనన్తకోటికారణజలాని తస్య
సప్తకోటిపరిసహస్రపరిమితాః  ఫణాః తదుపరి వైకుణ్ఠో  విష్ణులోక  ఇతి ।
రుద్రలోకః  శివవైకుణ్ఠ  ఇతి । దశకోటియోజనవిస్తీర్ణో రుద్రలోకః  ।
తదుపరి విష్ణులోకః  । సప్తకోటియోజనవిస్తీర్ణో విష్ణులోకః  । తదుపరి
సుదర్శనచక్రం  త్రికోటియోజనవిస్తీర్ణమ్   । తదుపరి కృష్ణస్య  స్థానం
గోకులాఢ్యం మాథురమణ్డలం  మహత్ పదం సుధామయసముద్రేణావేష్టితమితి   ।
తత్రాష్టదలకేసరమధ్యే   మణిపీఠే సప్తావరణకమితి ।
స పృచ్ఛతి-కిం రూపం ? కిం స్థానం  ? కిం పద్మం ? కిమన్తఃకేసరః
? కిమావరణమ్ ?

ఇత్యుక్తే సాఽనుయుక్తా-గోకులాఢ్యే మాథురమణ్డలే  వృన్దావనమధ్యే
సహస్రదలపద్మే  షోడశదలమధ్యే అష్టదలకేసరే  గోవిన్దోఽపి
శ్యామపీతామ్బరో ద్విభుజో మయూరపిఞ్ఛశిరాః వేణువేత్రహస్తో  నిర్గుణః
సగుణో నిరాకారః సాకారో నిరీహః స చేష్టతే  విరాజత ఇతి । పార్శ్వే

రాధికా చేతి । తస్యా అంశో లక్ష్మీదుర్గావిజయాదిశక్తిరితి  । పశ్చిమే
సమ్ముఖే లలితా । వాయవ్యే శ్యామలా । ఉత్తరస్మిన్ శ్రీమతీ  । ఐశాన్యాం
హరిప్రియా  । పూర్వస్మిన్ విశాలా । అగ్నేయ్యాం శ్రద్ధా  । యామ్యాం పద్మా ।
నైరృత్యాం  భద్రా । షోడశదలే అగ్రే చన్ద్రావతీ  । తద్వామే చిత్రరేఖా  ।
తత్పార్శ్వే చిత్రకరా  । తత్పార్శ్వే మదనసున్దరీ  । తత్పార్శ్వే శ్రీమదా  ।
తత్పార్శ్వే శశిరేఖా । తత్పార్శ్వే కృష్ణప్రియా   । తత్పార్శ్వే వృన్దా ।
తత్పార్శ్వే మనోహరా । తత్పార్శ్వే యోగనన్దా ।
తత్పార్శ్వే పరానన్దా । తత్పార్శ్వే ప్రేమానన్దా  । తత్పార్శ్వే సత్యానన్దా ।
తత్పార్శ్వే చన్ద్రా  । తత్పార్శ్వే కిశోరీవల్లభా  । తత్పార్శ్వే కరుణాకుశలా
ఇతి । ఏవం వివిధా గోప్యః కృష్ణసేవాం  కుర్వన్తీతి ।
ఇతి వేదవచనం భవతి । ఇతి వేదవచనం భవతి ।
ఇతి వేదవచనం భవతి ।
మానసపూజయా జపేన ధ్యానేన కీర్తనేన స్తుత్యా మానసేన సర్వేణ
నిత్యస్థలం  ప్రాప్నోతి  । నాన్యేనేతి । నాన్యేనేతి । నాన్యేనేతి ॥
ఇత్యాథర్వణ్యాం పురుషబోధన్యాం పారమహంస్యాం ప్రథమః  ప్రపాఠకః  ॥

ద్వితీయః ప్రపాఠకః
ఓం
సాఽనుయుక్తా-తస్య బాహ్యేషు శతదలపద్మపత్రేషు యోగపీఠేషు
రాసక్రీడానురక్తా  గోప్యస్తిష్ఠన్తి   । ఏతచ్చతుర్ద్వారం
లక్షసూర్యసముజ్జ్వలమ్  । తత్ర ద్రుమాకీర్ణమ్   । తత్ ప్రథమావరణే
పశ్చిమే సమ్ముఖే స్వర్ణమణ్డపే   దేవకన్యా । ద్వితీయే సుదామాది । తృతీయే
కిఙ్కిణ్యాది । చతుర్థే లవఙ్గాది  । పఞ్చమే కల్పతరోర్మూలే ఉషా
తత్సహితోఽనిరుద్ధోఽపి  । షష్ఠే దేవాః । సప్తమే రక్తవర్ణో విష్ణురితి
ద్వారపాలాః । ఏతద్ బాహ్యాం రాధాకుణ్డమ్  । తత్ర స్నాత్వా రాధాఙ్గం  భవతి ।
ఈశ్వరస్య దర్శనయోగ్యం భవతి । యత్ర స్నాత్వా నారద ఈశ్వరస్య
నిత్యస్థలసామీప్యయోగ్యో  భవతి ।
రాధాకృష్ణయోరేకమాసనమ్  । ఏకా బుద్ధిః  । ఏకం మనః । ఏకం జ్ఞానమ్  ।
ఏక ఆత్మా । ఏకం పదమ్ । ఏకా ఆకృతిః । ఏకం బ్రహ్మ  । తస్య సమం
హేమమురలీం వాదయన్ హేమస్వరూపామనురాగసంవలితాం కల్పతరోర్మూలే [ఆస్తే ।]

2 sanskritdocuments.org



రాధోపనిషత్

సురభివిద్యా అక్షమాలా శ్రుతిరివ  పరమా సిద్ధా సాత్త్వికీ ।
*శుద్ధా సాత్త్వికీ గుణాతీతా స్నేహభావరహితా । అత ఏవ ద్వయోర్న భేదః ।
కాలమాయాగుణాతీతత్వాత్ । తద్ ఏవ స్పష్టయతి  అథేతి । అథానన్తరం
మఙ్గలే  వా । అథ వా శ్రీవృన్దావనమధ్యే   ఋగ్యజుఃసామస్వరూపమ్ ।
ఋగాత్మకో మకారః । యజురాత్మక ఉకారః । శ్రీరామః  సామాత్మకోఽపి అకారః ।
శ్రీకృష్ణః   అర్ధమాత్రాత్మకోఽపి   । యశోదా ఇవ బిన్దుః  । పరబ్రహ్మ
సచ్చిదానన్దానన్దరాధాకృష్ణయోః    పరస్పరసుఖాభిలాషరసాస్వాదన
ఇవ తత్ సచ్చిదానన్దామృతం  కథ్యతే । తల్లక్షణం  యత్
ప్రణవం  బ్రహ్మవిష్ణుశివాత్మకమిచ్ఛాజ్ఞానశక్తినిష్ఠం    
కాయికవాచికమానసికభావం సత్త్వరజస్తమస్వరూపం
సత్యత్రేతాద్వాపరానుగీతమ్  । ద్వాపరస్య పశ్చాద్ వర్తతే కలిః ।
ఏతచ్చతుర్యుగేషు గీయతే । తద్ భూర్భువఃస్వర్లక్షణమోఙ్కార  ఏవ ।
యచ్చాన్యద్ అతిరిక్తం కాలాతీతం తద్ అప్యోఙ్కార ఏవ । సర్వం హ్యేతద్
బ్రహ్మ  ఆత్మా సోఽహమస్మి ఇతి ధీమహి చిన్తయేమహి । “ఆదిత్యో వా ఏష
ఏతన్ మణ్డలం  తపతి” ఇతి యత్ శ్వేతాఖ్యం శ్వేతద్వీపనామ స్థానం
తురీయాతీతం గోకులమథురాద్వారకాణాం తురీయమేతద్ దివ్యం వృన్దావనమితి
పురైవోక్తం  సర్వం సమ్పత్సమ్ప్రదాయానుగతం యత్ర ॥*

ఇత్యాథర్వణ్యాం పురుషబోధన్యాం పారమహంస్యాం ద్వితీయః ప్రపాఠకః  ॥ ౨॥

తృతీయః ప్రపాఠకః
ఓం
అథానన్తరం
భద్రశ్రీలోహభాణ్డీరమహాతాలఖదిరవకులకుముదకామ్యమధువృన్దావనాని   
ద్వాదశవనాని । కాలిన్ద్యాః
పశ్చిమే సప్తవనాని పూర్వస్మిన్ పఞ్చవనాని ఉత్తరస్మిన్ గుహ్యాని సన్తి ।
మథురావనమధువనమహావనఖాదిరవనభాణ్డీరవననన్దీశ్వర  -
వననన్దవనానన్దవనఖాణ్డవవనపలాశవనాశోకవనకేతక   -
వనద్రుమవనగన్ధమాదనవనశేషాయివనశ్యామాయువనభుజ్యువనదధి  -
వనవృషభానువనసఙ్కేతవనదీపవనరాసవనక్రీడావనోత్సుకవనాన్యేతాని
చతుర్వింశతివనాని నిత్యస్థలాని  నానాలీలయాధిష్ఠాయ  కృష్ణః

క్రీడతి  । [తాని వనాని] వసన్తఋతుసేవితాని మన్దాదిపవనయుక్తాని
[సన్తి]యత్ర దుఃఖం నాస్తి సుఖం నాస్తి జరా నాస్తి మరణం
నాస్తి క్రోధో  నాస్తి, తత్ర పూర్ణానన్దమయః   శ్రీకైశోరకృష్ణః  
శిఖణ్డిదలలమ్బితత్రియుమగుఞ్జావతంసమణిమయకిరీటశిరాః  
గోరోచనాతిలకః కర్ణయోర్మకరకుణ్డలో   వన్యస్రగ్వీ
మాలతీదామభూషితశరీరః కరే కఙ్కణం బాహౌ కేయూరం పాదయోః
కిఙ్కిణీం కట్యాం పీతామ్బ[రం చ ధారయన్] గమ్భీరనాభికమలః
సువృత్తనాసాయుగలో ధ్వజవజ్రాదిచిహ్నితపాదపద్మో  మహావిష్ణు [రాస్తే] ।
ఏవంరూపం కృష్ణచన్ద్రం   చిన్తయేన్  నిత్యశః సుధీః ॥ ఇతి ॥
తస్యాద్యా ప్రకృతీ  రాధికా నిత్యా నిర్గుణా  సర్వాలఙ్కారశోభితా
ప్రసన్నాశేషలావణ్యసున్దరీ   । అస్మదాదీనాం జన్మ తదధీనం
అస్యాంశాద్ బహవో విష్ణురుద్రాదయో   భవన్తి । ఏవమ్భూతస్యాగాధమహిమ్నః
సుఖసిన్ధోరుత్పన్నమితి  మానసపూజయా ధ్యానేన కీర్తనేన స్తుత్యా మానసేన
సర్వేణ నిత్యస్థలం  ప్రాప్నోతి  ।
నాన్యేనేతి । నాన్యేనేతి । నాన్యేనేతి ।
ఇతి వేదవచనం భవతి । ఇతి వేదవచనం భవతి । ఇతి వేదవచనం
భవతి ॥
ఇత్యాథర్వణ్యాం పురుషబోధన్యాం పారమహంస్యాం తృతీయః ప్రపాఠకః  ॥ ౩॥

చతుర్థః  ప్రపాఠకః
ఓం
అథ పురుషోత్తమో యస్యాం నిశాయాం తురీయం సాక్షాద్ బ్రహ్మ  ।
యత్ర పరమసన్న్యాసస్వరూపః కృష్ణః  కల్పపాదపః । యత్ర
లక్ష్మీర్జామ్బవతీ  రాధికా విమలా చన్ద్రావలీ  సరస్వతీ లలితాదిరితి ।
సాక్షాద్ బ్రహ్మస్వరూపో  జగన్నాథః అహంశేషాంశజ్యోతీరూపః సుదర్శనో
భక్తశ్చ । ఏవం పఞ్చధా విభూతిమితి । యత్ర చ మథురా
గోకులం ద్వారకా వైకుణ్ఠపురీ   రామపురీ యమపురీ నరనారాయణపురీ
కుబేరపురీ గణేశపురీ శక్రపురీ  ఏతా దేవతాస్తిష్ఠన్తి   । యత్ర
రసాతలపాతాలగఙ్గారోహిణీకుణ్డమమృతకుణ్డమిత్యాది    నానాపురీ । యత్రాన్నం
సిద్ధాన్నమ్  ।

శూద్రాదిస్పర్శదోషరహితం  బ్రహ్మాదిసంస్కారాపేక్షారహితం  యత్ర
శ్రీజగన్నాథస్య  యోగమిత్యర్థః  । “నాభ్యా ఆసీత్” ఇతి మన్త్రేణ ,

“అన్నపతేఽన్నస్య” ఇతి మన్త్రేణ , “అన్నాద్యాయ వ్యూహధ్వం సోమో
రాజాయ భాగమత్సమే సుఖం ప్రమార్యతే  యశసా చ బలేన చ”
ఇతి మన్త్రేణ , “విశ్వకర్మణి స్వాహా” ఇతి మన్త్రేణ , “ఆపో జ్యోతీ
రసోఽమృతం బ్రహ్మ  భూర్భువః సువరోమ్” ఇతి మన్త్రేణ , “పృథివీ
తే పాత్రం  ద్యౌరపిధానం బ్రహ్మణస్త్వా  ముఖే జుహోమి స్వాహా” ఇతి
మన్త్రేణ , “అన్నం బ్రహ్మ ” ఇతి శ్రుత్యా  చ కైవల్యముక్తిరుచ్యతే  ।
యత్రాన్నం  బ్రహ్మ  పరమం పవిత్రం  శాన్తో రసః కైవల్యముక్తిః  సిద్ధా
భూర్భువఃస్వర్మహత్తత్త్వమిత్యాది  యత్ర భార్గవీ  యమునా సముద్రమమృతమయం
వృన్దావనాని  నీలపర్వతగోవర్ధనసింహాసనం  ప్రాసాదో  మణిమణ్డపో
విమలాదిషోడశచణ్డికాగోప్యో  యత్ర సముద్రతీరే  చ నిరన్తరం
కామధేనువృన్దం  యత్ర నృసింహాదయో దేవతా ఆవరణాని యత్ర న జరా
న మృత్యుర్న కాలో న భఙ్గో న జయో న వివాదో న హింసా న శాన్తిర్న
స్వప్న ఏవం లీలాకామశరీరీ స్వవినోదార్థం  భక్తైః  సహోత్కణ్ఠితైస్తత్ర  
క్రీడతి  కృష్ణః  ।
ఏకో దేవో నిత్యలీలానురక్తో
భక్తవ్యాపీ  భక్తహృద్యన్తరాత్మా ।
కర్మాధ్యక్షః సర్వభూతాధివాసః
సాక్షీ చేతా కేవలో నిర్గుణశ్చ  ॥
మానసపూజయా జపేన ధ్యానేన కీర్తనేన స్తుత్యా మానసేన సర్వేణ
నిత్యస్థలం  ప్రాప్నోతి  । నాన్యేనేతి । నాన్యేనేతి । నాన్యేనేతి ।
ఇతి వేదవచనం భవతి । ఇతి వేదవచనం భవతి ।
ఇతి వేదవచనం భవతి ॥
ఇత్యాథర్వణ్యాం పురుషబోధన్యాం పారమహంస్యాం చతుర్థః  ప్రపాఠకః  ॥ ౪॥
ఇతి రాధోపనిషత్ సమాప్తా ॥

